
Sanz presidenteak Musikaren Hiriko lehen harria jarri du
Musikaren Hiria Iruñako Mendebaldea auzoan egingo dute: bi kontserbatorio jarriko dituzte, kubo formako eraikin banatan
2009ko urriak 13, asteartea. Nafarroako Gobernuko presidenteak, Miguel Sanz Sesmak, Musikaren Hiriko lehen harria jarri du gaur goizean. Musikaren Hirian egongo dira Musika Kontserbatorio Nagusia eta Musika Kontserbatorio Profesionala. Jarduera horrek lehentasuna dauka Nafarroa 2012 Planean eta Hezkuntza departamentuak  21.233.446 euro jarriko ditu, 20 hilabetean. Ekitaldira bertaratu dira, presidenteaz gain, Hezkuntza kontseilaria, Alberto Catalan Higueras; Kultura eta Turismo kontseilaria, Juan Ramon Corpas Mauleon; Parlamentuko burua, Elena Torres; Iruñako alkatea, Yolanda Barcina; eta Nafarroako musika kulturako eta talde artistiko nagusietako ordezkariak, horien artean Maria Bayo sopranoa.
Musikaren Hirian maila ertaineko eta goi mailako musika ikasketak jarriko dituzte. Proiektua Iruñako Mendebaldea auzoan gauzatuko dute: kubo formako bi eraikin egingo dituzte, bat Kontserbatorio Nagusia jartzeko eta bestea Kontserbatorio Profesionala jartzeko.
Orubeak 15.500 metro koadro dauzka, gutxi gorabehera. Proiektua Fernandez Militino eta Tellechea arkitektoek egin dute, eta Construcciones ACR enpresari esleitu diote; amaitu 2011. urtean egingo dute. 
Proiektua
Aipatu bi kontserbatorioak Iruñako Agoitz kaleko eraikinean daude orain. Gero eta ikasle gehiago daudenez, urteak dira denentzako lekua ez dagoela. Gainera, eraikinak akatsak dauzka eta, horrez gain, apirilaren 15eko 389/1992 errege dekretua bete beharra dago; dekretu horretan arte ikasketak ematen dituzten zentroetako gutxieneko betekizunak daude zehaztuta. Gauzak horrela, musika ikasketa profesionalak eta goi mailako musika ikasketak egiteko eraikin multzo bat egitea ezinbestekoa da.
Proposatutako eraikinek hainbat espazio dituzte. Kontserbatorio Profesionalean egongo dira sei gela kolektibo, liburutegi bat, informatika gela bat, artxibo bat, idazkaritza, 25 musika gela, musika tresnen 35 gela, komunak, komun-aurreak, bi bisita gela, atezaintza, erreprografia, 25 ikasketa kabina, irakasle gela bat, zortzi bulego, bi multzo gela, bi abesbatz/orkestra gela, bi perkusio gela, zazpi organo gela, akonpainamendu gela bat, ikasleen elkarterako bi gela, bi biltegi, instalazio gela, korridoreak eta patioa.
Kontserbatorio Nagusian jarriko dituzte sei gela kolektibo, liburutegia, mediateka, idazkaritza, atezaintza, erreprografia, komunak, komun-aurreak, musika tresnen 25 gela, 25 ikasketa kabina, ganbera musikarako 25 gela, bost organo gela, irakasleen gela bat, zortzi sail, bi bisita gela, perkusio gela bat, organo gela bat, informatika gela bat, bi aldagela, hiru aldagela indibidual, auditorio bat (besaulki patioa, eszenatokia, eszenatoki aurrea eta goiko besaulki patioa), elkartearentzako bulego bat, laborategi elektroakustiko bat, artxiboa, grabazio kabina, bi abesbatz/orkestra gela, mugimendu gela bat, langileentzako aldagela eta instalazio gela bat.
Bi kontserbatorioek zerbitzu komun hauek izango dituzte: patioa, garajea, malda, instalazio gelak, zaborren gela, atariak, sukaldeko aldagelak, sukaldeko kabinak, sukaldeko biltegia, egosketa, ofizioa, sukaldeko komuna eta kafetegia.
Kontserbatorio Profesionalak 6.038,26 m² erabilgarri eta 6.545,59 m² eraiki izango ditu; eta Kontserbatorio Nagusiak 7.438,04 m² erabilgarri eta 8.349,46 m² eraiki.
Zerbitzu komunek izango dituzte 2.163,82 m² erabilgarri eta 2.318,40 m² eraiki.
Musika ikasketak Nafarroan
Nafarroan, musika ikasketak hainbat hezkuntza mailatan daude antolatuta. Batetik, oinarrizko maila ez arautua dago; maila horretaz arduratzen dira musika eskolak, udalenak eta pribatuak. Eta bestetik, oinarrizko mailaren ondorengo bi maila arautu daude, titulazio ofizialak lortzeko; maila horiek Kontserbatorio Profesionalean eta Kontserbatorio Nagusian ematen dira.
Gaur egun, Iruñan, musika ikasketak bi kontserbatorio ofizialetan eskaintzen dira, funts publikoak medio. Kontserbatorio horiek bi lekutan daude: batetik, Pablo Sarasate Musika Kontserbatorio Profesionala Kale Nagusian dago, eta han ematen dituzte ikasketa profesionalak; eta bestetik, Nafarroako Musika Kontserbatorio Nagusia Agoitz kalean dago, eta han goi mailako ikasketak ematen dituzte.
Iaz, Pablo Sarasate Musika Kontserbatorioak 50 urte egin zituen eta Iruñako Musika Eskolak 150 urte. Musika ikasketetan LOGSE aplikatzeko, ezinbestekoa zen maila ertaineko eta goi mailako ikasleak bereiz tratatzea. Horregatik, zegoen eskola bi kontserbatorio independenteetan banatu zen: Kontserbatorio Profesionala eta Kontserbatorio Nagusia. Prozesu hori pixkanaka gauzatu zen Nafarroan eta bi kontserbatorioak 2004/2005 ikasturtean bereizi ziren erabat.
Orain, ELO onartu dela-eta, Nafarroan musika ikasketa berriak ezartzen eta araudia lege berrira egokitzen ari dira. Lege berri horren arabera, musika ikasketak ikasketa artistikoen barruan daude eta ikasketa profesionalak eta goi mailako arte ikasketak bereizi egin behar dira. Musika ikasketen antolamendu berri horrek ez du eskatzen egitura asko aldatzea. Goi mailako ikasketetan, ordea, jauzi kualitatibo handia egin beharra dago: unibertsitate ikasketez kanpo badaude ere, ezinbestekoa da Europako Unibertsitate Eremura egokitzea.
Ikasleei eta irakasleei buruzko datuak 
Pablo Sarasate Musika Kontserbatorio Profesionalean 529 ikasle matrikulatu dira aurten. Guztiak musika ikasketa profesionalak egiten ari dira, ELO hezkuntza sistemaren arabera; sistema hori joan den ikasturtean ezarri zuten erabat. Orain 81 irakasle daude eta horietako batzuk Kontserbatorio Nagusian ere ematen dituzten eskolak.
Bestalde, Nafarroako Musika Kontserbatorio Nagusian 316 ikasle daude matrikulatuta. Ikasle batzuk espezialitate bat baino gehiago egiten dute aldi berean; beraz, matrikulak, guztira 384 dira. Ikasle horientzako 87 irakasle daude: 12 katedradunak eta gainerakoak funtzionarioak eta kontratudunak.
Nafarroako Musika Kontserbatorioak ELOri egokitzeko prozesua
Pablo Sarasate Musika Kontserbatorio Nagusian joan den ikasturtean (2008/2009) amaitu zuten musika ikasketa profesionalak ELO hezkuntza sistemari egokitzeaz. Oraingo ikasketa plana aurreko LOGSE sistemakoaren oso antzekoa da; musika tresnen espezialitateak sei mailatan daude antolatuta.

Goi mailako ikasketei dagokienez, ELOk dio gobernuari dagokiola goi mailako musika ikasketen gutxienekoak ezartzea eta ikasketa horiek autonomia erkidegoetan garatzeko oinarrizko ildoak jartzea. Gaur egun, Ikasketa Artistikoen Kontseilu Nagusia goi mailako ikasketa artistikoen esparru berria diseinatzeko prozesuan parte hartzen ari da, baita goi mailako ikasketa artistikoen egitura eta edukiak diseinatzeko proposamenak eta txostenak egiten ere. Kontseilua 2007an sortu zuten eta kideak dira, besteak beste, autonomia erkidegoetako ordezkariak eta ikasketa artistikoak eskaintzen dituzten goi mailako zentroetako zuzendariak.
Estatuan goi mailako ikasketak behin ELOren arabera zehazten direnean, erkidegoek dagozkien jarduerak egin beharko dituzte. Hala, Nafarroako Musika Kontserbatorio Nagusian ikasketa plan berria jarriko da abian, legean aurreikusitako egutegiaren eta Bolognako Aitorpenari dagozkion ildoen arabera. Musika ikasketak, beraz, Europako Unibertsitate Eremuan sartuko dira.
Oharra: navarra.es web guneko albisteen atalean prentsa-ohar honi eta dagokion proiektuari buruzko argazkiak daude.

